
ЗАХИДАЛ 118

	 

	ХЯТАД БҮГД НАЙРАМДАХ ЗАСАГТ УЛС БОЛСОН НЬ

	 

	1932 оны арван хоёрдугаар сарын 30

	 

	Япон Оросыг ялсан нь азийн үндэстнүүдийг хэрхэн баярлуулж, сэтгэл тайтгаруулж байсныг бид ярьсан. Гэвч түүний шууд үр дүнд цөөн тооны түрэмгий империалист гүрнүүдийн бүлэгт нэгдсэн бас нэг орон гарч ирсэн байна. Тэр үр дагаврыг эхлээд л Солонгос амссан юм. Япон дээшлэн гарч ирсэн нь Солонгосын уналт гэсэн үг байжээ. Япон гадаад ертөнцөд үүд хаалгаа нээж эхэлмэгцээ л Солонгос ба Манжуурын хагасыг ирээдүйд колони болгоно гэж үзэх болсон юм. Хятадын бүрэн бүтэн байдал, Солонгосын тусгаар тогтнолыг хүндэтгэн үзэх болно гэж Япон нэг бус удаа мэдэгдэж байсан нь үнэн. Ер нь империалист гүрнүүд сайн санаа өвөрлөн байгаа гэж хэлээд л цөлбөн дээрэмдэж, хүний амь халдашгүй ариун нандин гэж зарлаад л алж хядаж байдаг аргатай ажгуу. Жишээ нь Япон Солонгосын дотоод хэрэгт оролцох гээгүй гэж ам бардам зарласан мөртөө  түүнийг булаан эзлэх гэсэн хуучин бодлогоо баримталсаар байлаа. Хятадын эсрэг, Оросын эсрэг түүний хийсэн хоёр дайны гол зорилго бол Солонгос ба Манжуурыг эзлэн авах явдал байсан. Япон тэгж алхам алхмаар цааш ахисаар, Хятад, Орос ялагдсаны дараа зам нь бүр ч шулуудсан байлаа.

	Япон империалист бодлого явуулахдаа тун хойшлогогүй, сэтгэл түвдэхгүй байдаг байлаа. Төлөвлөгөөгөө ямар нэгэн байдлаар нууж хаах гэж ч оролдолгүй шууд л эзлэн авдаг байлаа. Япончууд бүр 1894 онд. Хятадтай дайтахаас өмнөхөн Солонгосын нийслэл Сөүлд байсан хааны ордон руу шууд дайран орж тушаалыг нь биелүүлэхээс татгалзсан гэж хааныг нь баривчилж байлаа. Японы засгийн газар Оростой хийсэн дайны дараа, 1905 онд солонгосын хаанд хүчээр тулган тусгаар тогтнолоос нь татгалзуулж, Японы хараат орон болгож байлаа. Гэвч тэр нь чамлалттай тул таван жил өнгөрөв үү, үгүй юү золгүй тэр хааныг ширээнээс нь бүрмөсөн авч хаяад Солонгосыг Японы эзэнт улсын бүрэлдэхүүнд нэгтгэж байжээ. Тэр бол 1910 онд болсон явдал. Тийнхүү Солонгос гурван мянга гаруй жилийнхээ түүхийн хамт биеэ даасан улс гэж байхыг больсон юм. Тэгж огцорсон тэр хаан бол түүнээс таван зуун жилийн өмнө монголчуудыг хөөн гаргаж байсан хааны угсааны хүн ажээ. Гэвч Солонгос орон дээр үеийнх нь ах болох Хятадын нэгэн адил уян хатан байдлаа алдаж, зогсонги байдалд орсон байсан тул тэр хувь зохиолоо эдлэхээс ч аргагүй байжээ. 

	Солонгосыг дээр үеийнх нь нэрээр Чосон буюу өглөөний сэрүүн тунгалгийн орон хэмээн нэрлэх болжээ. Япончууд Солонгост орчин үеийн шинэтгэлийн зарим зүйлийг хийсэн боловч солонгосын ард түмний оюун санааг өрөвдөлтэйгөөр нухчин дарж байлаа. Олон жилийн турш тусгаар тогтнолын төлөө тэмцэл үргэлжилж, олон удаа бослого гарч, түүнээс хамгийн хүчтэй нь 1919 оны бослого байлаа. Солонгосын ард түмэн, ялангуяа түүний охид хөвүүд өөрөөс нь асар их давуу хүчний эсрэг баатарлагаар тулалдаж байлаа. Улс орноо чөлөөлөхийн төлөө тэмцэж байсан солонгосын зөвхөн нэг байгууллага тусгаар тогтнов гэдгээ албан ёсоор зарлан япончуудыг өдөж сөдөж байсан явдал ч байжээ. Тэд тэр даруй цагдаагийн газарт утасдан тэр тухайгаа мэдэгдэж байсан гэж ярилцдаг. Тийнхүү тэд эх орноо гэсэн эрхэмлэгээгээр зориуд амь биеэ сольж байжээ. Япончууд солонгосуудыг нударгалан дарж байсан явдал бол түүхийн маш гунигтай хуудас мөн. Дөнгөж дээд сургууль төгсөөд байсан солонгосын олон эмэгтэйчүүд тэр тэмцэлд гарамгай үүрэг гүйцэтгэж байсныг хэлэхэд чамд сонин байх байх.

	Одоо Хятадын талаар эргэж ярья. Бид «боксерын» бослогыг дарж, 1901 онд Бээжинд байгуулсан протоколд гарын үсэг зурсан гэж ярьж байгаад гэнэт түүнээсээ хөндийрчихсөн билээ. Хятад даанч их доромжлогдсоны эцэст шинэтгэл хийх гэж дахин оролдох болжээ. Эрхбиш нэгэн юм бодохоос горьгүй гэдгийг насан өндөр болсон бэлэвсэн хатан хаан ч бас ухаарчээ. Орос˗японы дайн Манжуурт, хятадын нутаг дэвсгэр дээр болж байсан ч гэсэн Хятад түүнийг яаж ч чадахгүй, идэвхгүй үзэгчийн ёсоор харан сууж байжээ. Япон ялсан явдал Хятад дахь шинэтгэх үзэлтний байр суурийг бэхжүүлж өгчээ. Боловсролыг орчин цагийн маягаар шинэчлэн өөрчилж, орчин үеийн шинжлэх ухаан судлуулахаар Европ руу, Америк, Япон руу олон оюутан илгээх болсон байв. Утга зохиолын боловсролын шалгалт авдаг эртний системийг халсан байлаа. Тэр шалгалтын дүнг үндэслэж хүмүүсийг албан тушаалд томилдог байсан юм. Хятадад л байсан тэр гайхалтай систем Хан улсын үеэс эхлэн бүхэл бүтэн хоёр мянган жилийн турш баримтлагдаж иржээ. Уг систем аль эрт хуучирч, Хятадын хөгжилд саад болж байсан тул тийнхүү халсан нь сайн хэрэг байлаа. Тэглээ ч гэсэн тэр систем олон зууны турш гайхалтай сайхан зүйл байлаа. Тэр бол амьдралд хандах хятад маягийн үзэл санааны илэрхийлэл байсан юм. Тэр бол Ази, Европын бусад ихэнх оронд байсантай нэгэн адил феодалын ч, шашны ч үндэстэй зүйл биш, харин оюун ухаанд суурилсан байлаа. Бусад ард түмнийг бодвол хятадууд шашныг нэн бага шүтдэг хэр нь шашин их шүтдэг ард түмнээс илүүгээр ёс зүйн сургаалын системийг хамгаас их эрхэмлэн үзэж түүнийг үндэс болгон амьдралыг зохицуулж байдаг байлаа. Тэд нийгмийг оюун ухаанд суурилан бүтээхийг хичээдэг байсан боловч түүнийгээ эртний сонгодог хүмүүсийн суртлаар хязгаарлан байсан тул хөгжил дэвшил, хийх ёстой өөрчлөлт тасалдаж, зогсонги мохоо байдал ноёрхох болсон байв. Манайхан цөм кастаар хуваагдсан байдал, шашны явцуу номлол, ламын ёс ба феодалын үзэл санаанд хүлэгдсэн байдаг учир Энэтхэгчүүд бид хятадын оюун ухааныг эрхэмлэх ёсноос суралцах юм их бий. Хятадын их мэргэн ухаантан Күнз ард түмэндээ анхааруулан хэлж байсныг санаж авах нь чухал. «Рид хувилгааны нэрийг баригчидтай бүү хавьт. Хэрэв танай улс орон рид хувилгааны хүчинд шүтдэг больчихвол аймшигтайяа гай тарих болно» гэж тэр хэлсэн байв. Манай оронд асар олон хүн толгой дээрээ согсоо тавьсан, эсхүл туг үс сүлжсэн, эсхүл урт сахал тавьсан, эсхүл духан дээрээ энгэсэг тавьсан, эсхүл улбар шар өнгийн нөмрөг өмсөн явдгаа рид хувилгааны элч мэтээр үзэж жирийн ард түмний мунхруулан тонож байдаг нь тун ч харамсалтай хэрэг юм.

	Гэвч Хятад орон эрт дээр үеийнхээ соёл, оюун ухаанд шүтэх ёсыг баримталсаар байгаад орчин үеэс холбоо тасарч, түүний эртний байгууллага нь ч хүнд хэцүү мөч тулгарахад тус болохоо больсон байжээ. Түүхэн үйл явц Хятадын олон охид хөвүүдийн амьдрах чадлыг урамшуулж, өөр орон газраас гэрэл гэгээ олж авах гэж тэднийг чармайн хайхад хүргэсэн байна. Тэр нь насан өндөр бэлэвсэн хатан хааныг ч шавдуулж, үндсэн хууль, өөрөө захирах ёсны тухай санаа бодож эхлэх болж бусад орны үндсэн хуулийг судлуулахаар комисс томилон илгээхэд хүргэжээ.

	Бэлэвсэн хатан хааны захиргаанд байсан Хятадын засгийн газар тийнхүү хуучин байрнаасаа хөдлөх болжээ. Тэгэхдээ ард түмэн бүр ч хурдан урагшилж байлаа. Бүр 1894 онд доктор Сун Ят˗сен Хятадыг сэргээн мандуулах нийгэмлэг байгуулсан бөгөөд шударга биш ёс хийгээд гадаадын улсууд Хятадад хүчээр тулган хүлээлгэсэн ганц талыг баримталсан гэрээнүүдийг (хятадууд түүнийг «тэгш биш гэрээнүүд» гэдэг байв) эсэргүүцэж байгаагийн тэмдэг болгож олон хүн уг Нийгэмлэгт нэгдэн орж байлаа. Нийгэмлэг өсөн өргөжиж улс орны залуучуудыг ихээхэн эвлэлдүүлж байлаа. Тэр нийгэмлэгийг 1911 онд гоминдан буюу Үндэсийн нам хэмээн нэрлэснээр хятадын хувьсгалын төв болон хувирсан байна. Уг хөдөлгөөнийг зоригжуулан байсан доктор Сун Америкийн Нэгдсэн Улсыг дуурайх жишээ болгон сонгон авчээ. Сун˗Ят˗сен Английнх шиг үндсэн хуульт хаант засаг биш, Японых шиг эзэн хааныг тахин шүтсэн засаг бүр ч биш, харин бүгд найрамдах засагтай улс байгуулахыг зорьж байлаа. Хятадууд эзэн хаадыг хэзээ ч шүтээн болгодоггүй байснаас гадна хятадын биш, харин манжийн угсааны хаад засгийн эрх барьж байлаа. Гэтэл Манж нарыг үзэн ядах явдал асар их хүчтэй байлаа. Ийнхүү ард түмний санал алдагдсан нь хатан хааныг хөдөлгөхөд хүргэжээ. Гэвч удахгүй үндсэн хууль батална гэж мэдэгдэж байсныхаа дараахан хатан хаан өөд болжээ. Хатан хаан ба хаан ширээнээс огцруулж байсан түүний төрлийн эзэн хаан хоёулаа 1908 оны арван нэгдүгээр сард нэг хоногийн дотор нас барсан нь сонин юм шүү. Дараа нь нэгэн жаал хүү ёсны төдий эзэн хаан болсон байлаа.

	Парламенттай болох гэсэн шаардлага улам ширүүн тавигдаж, манжийн эсрэг, хаант ёсны эсрэг үзэл санаа улам хүчтэй болсон байна. Хувьсгалчдын хүч өссөөр байлаа. Тэдэнд эсэргүүцэл үзүүлж чадах цорын ганц айхавтар хүн бол нэг мужийн амбан сайд байсан Юань Ши˗кай гэдэг байлаа. Тэр бол үнэг шиг зальтай, айхавтар муу санаатай хүн байснаас гадна «үлгэр жишээ арми» хэмээн нэрлэж байсан Хятадын цорын ганц орчин үеийн байлдах чадвартай арми түүний командад байсан ажээ. Гэтэл Манжийн эрх баригчид учир бодлогогүй зан гаргаж, Юанийг тушаалаас огцруулж, тэгснээрээ өөрсдийг нь түр зуур ч болов аварч чадах цорын ганц хүнээ алдсан байжээ. 1911 оны аравдугаар сард Шар мөрний хөвөө нутгаар хувьсгал гарч. удалгүй Хятадын Төв ба Өмнөд хэсгийн ихэнхийг хамарсан бослого дэгджээ. 1912 оны шинэ жилийн өдөр бослого гаргасан мужууд Канжин нийслэлтэй бүгд найрамдах засаг тогтсоныг зарлан тунхаглаж, доктор Сун Ят˗сенийг бүгд найрамдах улсын ерөнхийлөгчөөр сонгожээ.

	Тэр үеэр Юань Ши˗кай ашигтай цаг мөч ирэх үед оролцоход бэлтгэн уг үйл явдлыг гаднаас нь ажиглан харж суужээ. Жаал хүүгийнхээ нэрийн өмнөөс төрийн хэргийг гардан явуулж байсан эзэн хаан Юанийг тушаалаас нь огцруулснаа дараа нь эргүүлэн авч байсан нь сонин шүү. Ер нь урьд цагт Хятадад аливаа юмыг маш эедүүлэх аргаар гүйцэтгэдэг байжээ. Юанийг тушаалаас нь огцруулж байхдаа түүний хөл өвчилсөн хэмээн зарлаж байжээ. Гэтэл түүний хөл өвдөөгүй бөгөөд тэр нь зөвхөн ёсыг бодож халахын шалтаг болгосон зүйл гэдгийг хүн бүхэн мэдэж байжээ. Гэвч Юань хариугаа авч чадсан ажээ. Хоёр жилийн дараа, 1911 онд засгийн эсрэг бослого хөдөлгөөн дэгдэж, хаан хүүгийн эцэг сандралд орохдоо Юанийг буцаан дууджээ. Гэвч Юань тавьсан болзлоо хүлээн авахаас нааш хөдлөхгүй гэж бодоод, харамсалтай нь хөл сайн эдгэрээгүй, явж чадахгүй байгаа тул хурдан очиж чадашгүй нь гэсэн хариу өгсөн байжээ. Тэгэвч сарын дараа тавьсан болзлыг нь хүлээн авмагц тэр маш яаравчлан хөдөлжээ.

	Гэвч хувьсгалыг зогсооно гэхэд дэндүү оройтсон байсан тул Юань ухаан зарж аль нэг талд нь орж нэрээ гутаахгүйг хичээх болсон байна. Тэгж тэгж эцэст нь Юань хаан ширээнээсээ огцрохыг манжийн хаанд зөвлөжээ. Улс орон нь нийтээр харсаар байтал цэргийнхээ жанжинд хаягдсан манжийн эрх баригчдад түүний үгээр орохоос өөр яах ч арга зам байсангүй. Тийнхүү 1912 оны хоёрдугаар сарын 12˗нд тэд хаан ширээнээс огцорсныг зарлан тунхагласан зарлиг гаргажээ. Манжийн хаад хоёр зуун тавин жил Хятадыг захирч байсан дурсгалт үе тийнхүү өнгөрч хятадын тайзнаас гулсан одсон ажгуу. Хятадын зүйр үгэнд гардгаар: «Барс шиг архиран ирээд, могойны сүүл шиг гувчаад алга болжээ».

	Хоёрдугаар сарын 12˗ны мөн тэр өдөр Мин улсын анхны эзэн хааны бунхан байдаг шинэ бүгд найрамдах улсын нийслэл Нанжин хотноо хуучин, шинэ хоёр уулзалдан золгосон хачин гайхалтай ёслол болжээ. Сун Ят˗сен кабинетынхаа гишүүдийн хамт бунханд орж, хуучин заншил ёсоор өргөл барьжээ. Сун тэр ёслол дээр хэлсэн үгэндээ: «Бид Дорнод Азид бүгд найрамдах засгийн хэлбэртэй төрийг жолоодох жишээг бий болголоо. Тэмцэл хийсэн хүн эрт орой хэзээ боловч амжилтад хүрнэ, эцсийн эцэст сайн үйлс бүтээсэн хүн сайшаал талархал хүлээх болно. Тийм учраас бид өнөөдөр ялах гэж мөн ч удаан хүлээлээ хэмээн гаслах юун» гэж байжээ.

	Доктор Сун Хятад орныг чөлөөлөхийн төлөө эх нутагтаа болон харь газар хөөгдөж туугдан он удтал зүтгэсний эцэст амжилтад хүрчээ гэж бодмоор байлаа. Гэвч эрх чөлөө гэгч тун ав зантай нөхөр байдаг ажгуу. Амжилт бол түүнд хүрэхийн ямар төлөөсийг нь заавал бүрэн дуусгасан байхыг шаарддаг нэхэл хатуутай бөгөөд түүнийг өөрийн болгож сайтар бэхжүүлэх хүртэл хоосон найдвараар хөөргөж эсхүл хэцүүхэн сорилтод тулгах зэргээр биднийгээ өдөөн даажигнадаг ажээ. Хятад орон хийгээд доктор Суны ажил дуусах болоогүй байлаа. Залуу бүгд найрамдах улс амьдрахын төлөө олон жил тэмцэх учиртай болсон бөгөөд хорин нэгэн жилийн дараа буюу Хятад орон эрийн цээнд хүрэх хугацаа болсон байх ёстой өнөөдөр ч гэсэн ирээдүйн Хятад орон дээсэн дөрөөн дээр дэндгэнэн байна.

	Манж нар ширээнээсээ унаж, харин Юань бүгд найрамдах засгийн талд зогссоор байсан боловч түүний яах гэж байгааг хэн ч мэдэхгүй байсан байх. Юань умард нутгийг хяналтдаа авчээ. Харин өмнөд нутагт бүгд найрамдах засаг тогтсон байлаа. Доктор Сун энх тайван байдал тогтоох, иргэний дайн гаргуулахгүйн тулд ухралт хийхээр шийдэж, ерөнхийлөгчийн албан тушаалаас татгалзан Юань Шикайг ерөнхийлөгчөөр сонгуулжээ. Гэвч Юань бүгд найрамдах үзэлтэн биш байлаа. Тэр зөвхөн эрх тушаал дэвшихийн тулд л засгийн эрхэнд орж амжсан байжээ. Юань өөрийг нь хүндэтгэн өргөмжилж ерөнхийлөгчөөр сонгосон чухамхүү тэр бүгд найрамдах улсыг дарж авах зорилгоор гадаадын гүрнүүдээс зээл авчээ. Юань парламентыг хааж, гоминданы намыг хөөн тараажээ. Тийнхүү хагарал гарч улс орны өмнөд хэсэгт доктор Сунээр толгойлуулсан засгийн газар байгуулагдаж, Юанийн эсрэг тэмцэл болжээ. Доктор Сун хагарал гаргуулахгүйг бүх хүчээрээ чармайн тэмцсэн хэр нь хагарал гарч, улмаар дэлхийн дайн эхлэх үед Хятад хоёр засагтай болсон байлаа. Юань эзэн хаан болохыг хичээсэн боловч амжилт олоогүй бөгөөд дараахан нь тэр нас баржээ.

	 

	 

	 


“Жавахарлал Неру : Ертөнцийн түүхийг сөхөн үзвэл  ˗ II” номын ГАРЧИГ

	 

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

